
ABSTRAK

Kajian ini bertujuan untuk mengenal pasti faktor-faktor yang menyumbang kepada
amalan pengintegrasian teknologi maklumat dan komunikasi (ICT) dalam pengajaran
dan pemudahcaraan (PdPc) guru Pendidikan Khas di sekolah daerah Kinta Utara, Ipoh.
Objektif kajian adalah untuk menentukan hubungan kesediaan dan jumlah sumbangan
integrasi ICT terhadap amalan penggunaan ICT dalam PdPc guru Pendidikan Khas.
Model Pengetahuan Teknologi, Pedagogi dan Kandungan (TPACK) dan Teori Kognitif
Sosial diguna pakai dalam kajian ini. Reka bentuk kuantitatif melalui kaedah tinjauan
dan soal selidik telah digunakan. Kajian ini berlansung selama lapan minggu dengan
menggunakan pensampelan bertujuan yang melibatkan 207 orang guru Pendidikan
Khas di sekolah daerah Kinta Utara, Ipoh. Data dianalisis dengan menggunakan analisis
deskriptif, analisis inferensi korelasi dan regresi untuk mengkaji kesignifikan kajian.
Dapatan kajian menunjukkan bahawa amalan pengintegrasian ICT dalam PdPc guru
Pendidikan Khas adalah pada tahap yang sederhana (min= 3.08, sp= 0.707). Dapatan
kajian juga menunjukkan matlamat integrasi ICT (p= 0.001), motivasi guru (p= 0.000),
latihan pengintegrasian ICT (p= 0.003), kemahiran ICT (p= 0.000), sumber ICT
(»=0.000) dan sokongan pentadbir (p= 0.001) adalah faktor yang signifikan
mempengaruhi amalan pengintegrasian ICT dalam PdPc guru Pendidikan Khas.
Kesimpulannya, analisis regresi membuktikan bahawa motivasi guru dan kemahiran
ICT telah menyumbang 21.6% daripada variasi dalam pengintegrasian ICT dalam PdPc
guru Pendidikan Khas. Kajian ini telah dapat menjelaskan faktor-faktor sebenar yang
menyumbang kepada amalan pengintegrasian ICT dalam PdPc guru Pendidikan Khas.
Dapatan kajian ini dapat dijadikan panduan oleh guru-guru, pentadbir sekolah serta
pihak Kementerian Pendidikan Malaysia tentang kepentingan pengintegrasian ICT
dalam PdPc. Malahan juga dijangka dapat menawarkan panduan konstruktif kepada
pengubal dasar, KPM serta pihak berkepentingan lain untuk merencana pembangunan
profesional keguruan dan seterusnya menggalakkan amalan mengintegrasikan ICT
dalam PdPc.

FACTORS CONTRIBUTING TO INTEGRATION OF ICT PRACTICES IN
PDPC SPECIAL EDUCATION TEACHERS

ABSTRACT

This study aims to identify the factors contributing to the practice of integrating
information and communication technology (ICT) in teaching and facilitation (PdPc)
by Special Education teachers. The study objectives are to determine the relationship
between readiness and the amount of contribution to the integration of ICT in the
practice of using ICT in PdPc by special education teachers. The Technology,
Pedagogy, and Content Knowledge (TPACK) model and Social Cognitive Theory were
applied in this study. A quantitative design was employed using survey methods and
questionnaires, and was conducted for eight weeks using purposive sampling, involving
207 special education teachers in the North Kinta district schools in Ipoh. Data were
analyzed using descriptive analysis, correlation, and regression inference analysis to
examine the significance of the study. The findings showed that the practice of
integrating ICT in PdPc by special education teachers was at a moderate level
(min=3.08, sp=0.707). The study also showed that the goals of ICT integration
(»=0.001), teacher motivation (p=0.000), ICT integration training (p=0.003), ICT skills
(p=0.000), ICT resources (p=0.000), and administrative support (p=0.001) were
significant factors influencing the practice of integrating ICT in PdPc by special
education teachers. As a conclusion, regression analysis demonstrated that teacher
motivation and ICT skills contributed 21.6% of the variation in the integration of ICT
in PdPc by special education teachers. This study has identified the actual factors
contributing to the practice of integrating ICT in PdPc by special education teachers.
The study implicates that it can be used as a guide for teachers, school administrators,
and the Ministry of Education Malaysia on the importance of integrating ICT in PdPc.
It is expected to provide constructive guidance to policy makers, the Ministry of
Education, and other stakeholders in planning teacher professional development and
promoting the practice of integrating ICT in PdPc.

BAB 1

PENDAHULUAN

1.1  Pengenalan

Bab ini membincangkan beberapa aspek yang mempunyai signifikan terhadap kajian
mengenai Faktor-faktor yang menyumbang kepada Amalan Pengintegrasian ICT dalam
PdPc Guru Pendidikan Khas. Aspek yang akan dibincangkan yang menjadi petunjuk
dalam kajian ini ialah latar belakang kajian, penyataan masalah, tujuan kajian, objektif
kajian, persoalan kajian, hipotesis kajian, kerangka konseptual kajian, kepentingan

kajian, definisi operasi dan batasan kajian.

Secara keseluruhannya, institusi pendidikan Malaysia bersifat interaktif, dengan
penekanan yang begitu besar terhadap kemajuan teknologi maklumat dan komunikasi
(Information And Communications Technology - ICT). Dalam meniti sektor pendidikan
yang kian bertumbuh pesat, penggunaan ICT dalam proses pengajaran dan
pemudahcaraan (PdPc) seiring dengan kemajuan teknologi menuntut masyarakat dunia

khasnya guru-guru peka dengan perubahan teknologi ini (Mohd Azli, 2018). Selaras



dengan itu, sistem pendidikan Malaysia sedang mengalami proses evolusi dan
transformasi sebagai komponen utama pembangunan negara khususnya dari segi

kurikulum dan teknologi (Mohd Azli, 2018).

Pihak Kementerian Pendidikan Malaysia (KPM) telah melancarkan Pelan
Pembangunan Pendidikan Malaysia 2013-2025 (PPPM) bagi menyeimbangkan
pertumbuhan ICT dalam bidang pendidikan. PPPM dilancarkan bertujuan untuk
memperluaskan akses, keperluan dan kemudahan ICT kepada semua murid di sekolah
(KPM, 2019). Dalam mendepani ekosistem pendidikan yang canggih, murid-murid dan
guru-guru terutamanya guru Pendidikan Khas yang masih di bawah penguasaan yang
optimum dalam pengintegrasian ICT di sekolah adalah wajar untuk diberi perhatian.
Warga guru dan murid perlu melengkapkan diri dengan pengetahuan ICT bagi
memenuhi aspirasi KPM dalam meningkatkan penguasaan dan pengintegrasian ICT

dalam bidang pendidikan (Ku Mahamud & Shaari, 2020).

Tuntutan-tuntutan yang serba baru tersebut memerlukan pelbagai pembaharuan
sama ada dari sudut pertimbangan, penyusunan konsep dan tindakan-tindakan. Dengan
istilah lain, paradigma baru diperlukan dalam menangani halangan-halangan yang baru
ditemui. Pengintegrasian berkesan antara kandungan, pendekatan dan ICT
mempengaruhi konsep kepimpinan pendidikan di sekolah untuk menangani keperluan

dan cabaran pendidikan abad ke-21 (Mohd Azli, 2018).



1.2 Latar Belakang Kajian

Perkembangan teknologi maklumat dan komunikasi (ICT) telah memandu perubahan
kehidupan manusia terutamanya dalam sistem pendidikan di Malaysia pada hari ini
(Yahaya et al., 2021). Selaras dengan teknologi moden, reka bentuk pengajaran dan
pemudahcaraan (PdPc) diberikan nafas baharu yang lebih fleksibel dan mudah untuk
diakses tanpa mengira masa dan tempat (Haron, Othman & Awang, 2020).
Kementerian Pendidikan Malaysia (KPM) telah melancarkan inisiatif Pembelajaran
Abad Ke-21 (PAK21) yang menggariskan pembelajaran yang berasaskan teknologi
maklumat dan memenuhi keperluan murid masa kini (Ku Mahamud & Shaari, 2020).
Dalam pada itu, penguasaan dan penggunaan ICT dalam pendidikan sememangnya
perlu diperkasakan terutama golongan guru-guru yang mempunyai penguasaan

sederhana dalam penggunaan ICT di sekolah (KPM, 2019).

ICT merupakan alat saintifik yang menawarkan proses PdPc yang berkesan
untuk guru dan murid-murid di mana senario ini sangat berkaitan dengan kehidupan
setiap hari (Vien et al., 2019; Aktaruzzaman, Shamim & Clement, 2011). ICT turut
menerapkan aktiviti reka bentuk sebagai penyokong cara baru kepada PdPc bagi
meransang pengetahuan murid-murid (Yahaya et al.,, 2021; Ja’apar, 2017).
Pembaharuan melalui daya cipta kreatif dalam proses meningkatkan sistem pendidikan
dapat diklasifikasikan sebagai satu inovasi dalam PdPc (Jasni et al.,, 2018).
Pembaharuan yang diperkenalkan dalam konteks pendidikan dapat dilihat melalui
aspek pendekatan PdPc yang lebih bersifat kontemporari dan mampu merangsang

motivasi murid-murid (Jasni et al., 2018).



Penggunaan ICT dalam konteks pendidikan juga menyumbang kepada
pembangunan persekitaran pembelajaran, metodologi dan strategi pengajaran baharu
dengan mengambil kira semua lapisan murid-murid (Cabero-Almenara, Guillén-
Gamez, Ruiz-Palmero, & Palacios-Rodriguez, 2021). Dalam sistem pendidikan
Malaysia, selain murid arus perdana, murid berkeperluan khas merujuk kepada
kumpulan murid yang istimewa dan berbeza keperluan mereka (KPM, 2019). Seperti
mana, murid berkeperluan khas merangkumi murid kurang upaya penglihatan, kurang
upaya pendengaran, kurang upaya pertuturan, kurang upaya fizikal, kurang upaya
pelbagai dan masalah pembelajaran seperti Autisme, Sindrom Down, Hiperaktif
(ADHD), dan Disleksia (Buku PPPM, 2019). Kategori murid berkeperluan khas ini
memerlukan kaedah dan kandungan PdPc yang relevan dan memenuhi keperluan
semua murid serta diajar oleh guru yang berkelayakan, terlatth dan bermotivasi
menggunakan pendekatan pedagogi yang sesuai dan disokong dengan penggunaan ICT

(Maier, 2016).

Sehubungan itu, infrastruktur pendidikan turut disediakan bagi memudahkan
proses pembelajaran murid-murid berkeperluan khas seperti murid-murid autisme dan
juga murid-murid yang mengalami masalah penglihatan, pendengaran dan bermasalah
dalam pembelajaran melalui kurikulum yang bersesuaian dengan keperluan mereka di
Sekolah Pendidikan Khas dan Program Pendidikan Khas Integrasi (Muhammad Farhan
et al., 2020). Malah, prasarana yang disediakan turut merangkumi kemudahan ICT
untuk memudahkan PdPc seperti yang termaktub dalam Dasar Aksesibiliti dan
Pendidikan (2010). Apabila merujuk kepada Pendidikan Khas, hak setiap orang untuk
mendapatkan pendidikan yang sama dan sesuai dengan keupayaan mereka amat

ditekankan. Hal ini jelas, matlamat utama penggunaan ICT dalam Pendidikan Khas



adalah untuk memastikan semua murid diberi peluang yang sama untuk menggunakan
ICT sebagai bahan sokongan dalam pembelajaran meskipun mereka mempunyai
kognitif dan fisiologi yang berbeza (Cabero-Almenara et al., 2021). Murid-murid
Pendidikan Khas perlu mengakses kurikulum dengan menggunakan bahan teknologi

untuk mencapai tuntutan pendidikan semasa (Chukwuemeka & Samaila, 2020).

Perkembangan era maklumat juga menyebabkan banyak negara luar
mengimplementasikan teknologi dalam Pendidikan Khas secara aktif (Huang et al.,
2020). Kajian terdahulu telah membuktikan bahawa manfaat pengintegrasian ICT dapat
membantu murid-murid Pendidikan Khas dalam pelbagai bidang mata pelajaran.
Misalnya, Kramarenko, Bondar & Shestopalova (2021) menggunakan ICT melalui
sistem Learning Apps and GeoGebra Dynamic Geometry dalam pengajaran Matematik
di Ukraine. Huang, Chen dan Jang (2020) menjelaskan teknologi juga memberi peluang
kepada guru Pendidikan Khas di sekolah Taiwan untuk mengembangkan kemahiran
reka bentuk instruksional iaitu menggunakan fungsi maklum balas suara pembaca skrin
untuk memudahkan murid bermasalah penglihatan mencari maklumat dalam talian dan

membuat dokumen dengan menggunakan perisian pemprosesan perkataan.

Justeru itu, bagi memastikan kemampanan pengendalian dalam PdPc di
sekolah, penelitian dasar serta pelan pembaharuan pendidikan perlu dilaksanakan.
Nurhafiza dan Shahlan (2021) berpendapat guru bertanggungjawab memperkukuhkan
proses PdPc secara interaktif untuk menyahut dasar pendidikan negara dengan
berimpak bagi melahirkan murid yang menonjol dari segi akademik dan kokurikulum
serta pembentukan jati diri dan sahsiah murid selaras dengan kemajuan negara.
Pembangunan modal ini penting dalam mendepani cabaran masa depan bagi menyemai

keperibadian yang berkualiti.



Gabungan alat dan sumber kontemporari yang berbentuk isi kandungan
pembelajaran menurut konteks adalah perlu ditingkatkan. Malah, latihan khusus yang
bersifat teknologi dan pedagogi iaitu pengetahuan, kemahiran, serta sikap untuk
menggunakan ICT diperlukan (KPM, 2019). Hal ini kerana, aplikasi ICT yang kreatif
dan inovatif dilihat penting dan berpotensi tinggi mengubah proses pendidikan bagi
menyokong perkembangan kemahiran berfikir murid-murid. Oleh itu, adalah penting
untuk mengenal pasti penentu penggunaan ICT dalam pendidikan sehingga dapat
meningkatkan amalan penggunaannya dalam proses PdPc yang dijalankan oleh guru

(Darchinie & Md. Yusoff Daud, 2020).

Tuntasnya, jelaslah bahawa pengintegrasian teknologi dan ICT dalam
pengajaran dan pemudahcaraan adalah lebih efisien, terancang dan bersesuaian dengan
objektif pembelajaran untuk meningkatkan kecekapan proses dan keberkesanan PdPc.
Sehubungan dengan itu, kajian ini bertujuan untuk mengenal pasti faktor-faktor yang

menyumbang kepada amalan pengintegrasian ICT dalam PdPc guru pendidikan khas.

1.3  Penyataan Masalah

Transformasi ICT dalam pendidikan yang digariskan dalam Pelan Pembangunan
Pendidikan Malaysia 2013-2025 antara lain bermatlamat memanfaatkan potensi ICT
dan menyepadukan ICT dalam pengajaran dan pemudahcaraan (PdPc). Pengintegrasian
ICT dalam Pendidikan Khas bukan hanya disediakan untuk meningkatkan fungsi
keupayaan tetapi juga meningkatkan peluang bagi murid-murid berkeperluan khas

untuk memenuhi aspirasi pendidikan (Chukwuemeka & Samaila, 2020; Olakanmi,



Akcayir, Ishola, & Demmans Epp, 2020). Walau bagaimanapun, guru Pendidikan Khas
berhadapan dengan pelbagai cabaran seperti komitmen, mencapai tahap kompetensi

dan kemahiran untuk mengintegrasikan ICT dalam PdPc (Huang et al., 2020).

Memahami kualiti pendidikan memerlukan pendekatan holistik yang
merangkumi pelbagai aspek seperti ciri murid-murid, proses PdPc, hasil pembelajaran
dan faktor kontekstual. Berdasarkan aspek tersebut, kualiti guru adalah petunjuk
penting terhadap kualiti pendidikan (Li et al., 2019). Sejauh mana penggunaan ICT di
dalam kelas ditentukan oleh sikap, pengalaman dan keyakinan guru (Darchinie & Md.
Yusoff Daud, 2020). Sebaliknya, guru Pendidikan Khas menghadapi halangan apabila
menggunakan ICT termasuk kekurangan latihan, pengalaman, pengetahuan dan masa
(Alghamdi, 2021). Berdasarkan pengetahuan teknologi (TPACK) dalam pelaksanaan
pengajaran oleh guru, guru kurang pengetahuan dan tidak mahir dalam memperkasakan
kemahiran ICT semasa melaksanakan pengajaran (Jain, Mariani, Abdul Jalil, dan Mohd

Nazri, 2018).

Bagi mengintegrasikan ICT dalam PdPc, aspek pengetahuan, sikap,
penerimaan, latihan dan kemahiran guru menggunakan teknologi dalam PdPc adalah
penting (Mohd Norakmar et al., 2019). Pengetahuan teknologi dan kemahiran asas yang
terhad menyebabkan guru kurang yakin dengan keupayaan mereka dalam
menggunakan ICT dalam PdPc (Alghamdi, 2021; Hock et al., 2017). Pentadbir sekolah
bertanggungjawab untuk menyediakan bahan pembelajaran yang mencukupi termasuk
infrastruktur ICT dan akses sumber pembelajaran digital. Malahan, sokongan pentadbir
sekolah sebagai penggerak pengintegrasian ICT penting untuk meningkatkan motivasi
dan keyakinan guru melebihi potensi mereka (Okeke & Dike, 2019). Persiapan guru

khususnya, kekurangan pembangunan profesional guru boleh dikaitkan dengan



penyertaan program integrasi ICT yang terhad dalam PdPc Pendidikan Khas (Chen et
al., 2018). Guru Pendidikan Khas menunjukkan kegelisahan dan tekanan semasa
menggunakan ICT terutamanya apabila mereka tidak dilatih secara pedagogi (Cabero-
Almenara et al., 2021). Sumber ICT seperti kurikulum Pendidikan Khas
berorientasikan teknologi dan bahan pengajaran berasaskan komputer perlu disediakan

bagi memenuhi keperluan mengajar (Cagiltay, Cakir, Karasu, Islim, & Cicek, 2019).

Secara keseluruhannya, pengintegrasian ICT dalam PdPc mempunyai impak
yang positif terhadap murid-murid khususnya murid Pendidikan Khas (Huang et al.,
2020; Chukwuemeka & Samaila, 2020). Bagi memastikan guru berupaya
memantapkan penggunaan ICT bagi menjamin kelancaran proses PdPc, efikasi kendiri
menjadi tunjang yang perlu berakar umbi dalam diri seorang guru (Wan Mohamed &
Yunus, 2019). Efikasi kendiri yang kukuh menjadi pemangkin kepada amalan
pengintegrasian ICT dalam PdPc yang berkesan. Namun begitu, penyelidikan
mengenainya masih kurang diterokai (Baker El-Ebiary et al., 2020) dan hanya beberapa
di Malaysia seperti kajian oleh Nordin dan Bacotang (2021) yang dijalankan di
prasekolah dan kajian pengintegrasian ICT dalam pengajaran tahfiz oleh Yahaya,
Zakaria, Shaiful dan Zaid (2021) tetapi tidak dilaksanakan di sekolah Pendidikan Khas.
Bahkan, penyelidikan mengenai amalan pengintegrasian teknologi dalam Pendidikan

Khas adalah terhad (Cabero-Almenara et al., 2021).

Olakanmi et al. (2020) juga menegaskan bahawa kajian berkaitan
pengintegrasian ICT dalam PdPc guru bagi berlainan bidang pelajaran terutama
Pendidikan Khas adalah perlu dijalankan dan diterokai dengan lebih lanjut. Malah,
Alghamdi (2021) menyatakan kajian mengukur kekerapan dan keberkesanan guru

Pendidikan Khas mengintegrasikan ICT dalam bilik darjah untuk meningkatkan



kefungsian dan akses perlu dilaksanakan. Manakala, Bornert-Ringleb, Casale dan
Hillenbrand (2021) turut menyatakan tiada kajian terdahulu yang mengkaji penentu

pelaksanaan pembelajaran digital dalam Pendidikan Khas.

Justeru, satu keperluan kajian berkaitan faktor mempengaruhi amalan
pengintegrasian ICT dalam PdPc di Malaysia terutamanya dalam PdPc guru Pendidikan
Khas perlu dilaksanakan. Lebih-lebih lagi, penyelidikan yang kurang menghalang
usaha pihak KPM untuk menerokai dan menjelaskan amalan yang digunakan oleh guru
Pendidikan Khas untuk mengintegrasikan ICT dalam kelas sebagai medium utama
pembelajaran. Melihat kepada keperluan tersebut, kajian ini telah dilaksanakan untuk
mengenal pasti faktor-faktor yang menyumbang kepada amalan pengintegrasian ICT

dalam PdPc guru Pendidikan Khas.

1.4 Tujuan Kajian

Tujuan utama kajian ini dijalankan adalah untuk mengenal pasti faktor-faktor yang

menyumbang kepada amalan pengintegrasian ICT dalam PdPc guru Pendidikan Khas.

1.5  Objektif Kajian

Dalam mengenalpasti faktor-faktor yang menyumbang kepada amalan pengintegrasian

ICT dalam PdPc guru Pendidikan Khas, objektif kajian memberi tumpuan kepada:

1. Mengenal pasti tahap amalan pengintegrasian ICT dalam PdPc guru Pendidikan
Khas,

2. Mengenal pasti tahap perspektif umum guru, matlamat integrasi ICT, motivasi
guru, latihan pengintegrasian ICT, kemahiran ICT, sumber ICT, sokongan
pentadbir dan kebimbangan guru dalam pengintegrasian ICT guru Pendidikan

Khas,

3. Menentukan hubungan kesediaan integrasi ICT di kalangan guru dari aspek
perspektif umum guru, matlamat integrasi ICT, motivasi guru, latihan
pengintegrasian ICT, kemahiran ICT, sumber ICT, sokongan pentadbir dan
kebimbangan guru dalam pengintegrasian ICT terhadap amalan penggunaan

ICT dalam PdPc guru Pendidikan Khas,

4. Menentukan jumlah sumbangan pemboleh ubah luaran seperti perspektif umum
guru, matlamat integrasi ICT, motivasi guru, latithan pengintegrasian ICT,
kemahiran ICT, sumber ICT, sokongan pentadbir dan kebimbangan guru dalam
pengintegrasian ICT terhadap amalan penggunaan ICT dalam PdPc guru
Pendidikan Khas.

1.6 Persoalan Kajian

Berdasarkan permasalahan kajian yang telah dibincangkan, beberapa persoalan kajian

dapat dibina. Persoalan kajian yang perlu dijawab dalam kajian ini ialah:

1. Apakah tahap amalan pengintegrasian ICT dalam PdPc guru Pendidikan Khas?

2. Apakah tahap perspektif umum guru, matlamat integrasi ICT, motivasi guru,
latihan pengintegrasian ICT, kemahiran ICT, sumber ICT, sokongan pentadbir

dan kebimbangan guru dalam pengintegrasian ICT guru Pendidikan Khas?



ii.

1il.

1v.

Vi.

Vii.

Viil.

11

Apakah tahap pengintegrasian ICT dalam PdPc dari aspek perspektif

umum guru Pendidikan Khas?

Apakah tahap pengintegrasian ICT dalam PdPc dari aspek matlamat
integrasi ICT guru Pendidikan Khas?

Apakah tahap pengintegrasian ICT dalam PdPc dari aspek motivasi guru
Pendidikan Khas?

Apakah tahap pengintegrasian ICT dalam PdPc dari aspek latihan
pengintegrasian ICT guru Pendidikan Khas?

Apakah tahap pengintegrasian ICT dalam PdPc dari aspek kemahiran
ICT guru Pendidikan Khas?

Apakah tahap pengintegrasian ICT dalam PdPc dari aspek penggunaan
sumber ICT guru Pendidikan Khas?

Apakah tahap pengintegrasian ICT dalam PdPc dari aspek sokongan
pentadbir guru Pendidikan Khas?

Apakah tahap pengintegrasian ICT dalam PdPc dari aspek kebimbangan

guru dalam pengintegrasian ICT guru Pendidikan Khas?

. Adakah terdapat hubungan kesediaan integrasi ICT di kalangan guru dari aspek

perspektif umum guru, matlamat integrasi ICT, motivasi guru, latihan

pengintegrasian ICT, kemahiran ICT, sumber ICT, sokongan pentadbir dan

kebimbangan guru dalam pengintegrasian ICT terhadap amalan penggunaan

ICT dalam PdPc guru Pendidikan Khas?

11

1il.

Adakah terdapat hubungan antara perspektif umum guru dengan

pengintegrasian ICT dalam PdPc?

Adakah terdapat hubungan antara perspektif matlamat integrasi ICT
dengan pengintegrasian ICT dalam PdPc?

Adakah terdapat hubungan antara perspektif motivasi guru dengan

pengintegrasian ICT dalam PdPc?

iv.  Adakah terdapat hubungan antara perspektif latihan pengintegrasian

ICT dengan pengintegrasian ICT dalam PdPc?

v.  Adakah terdapat hubungan antara perspektif kemahiran ICT dengan
pengintegrasian ICT dalam PdPc?

vi.  Adakah terdapat hubungan antara perspektif sumber ICT dengan
pengintegrasian ICT dalam PdPc?

vii.  Adakah terdapat hubungan antara perspektif sokongan pentadbir dengan
pengintegrasian ICT dalam PdPc?

viil.  Adakah terdapat hubungan antara kebimbangan guru dalam

pengintegrasian ICT dalam PdPc?

4. Apakah jumlah sumbangan pemboleh ubah luaran seperti perspektif umum
guru, matlamat integrasi ICT, motivasi guru, latihan pengintegrasian ICT,
kemabhiran ICT, sumber ICT, sokongan pentadbir dan kebimbangan guru dalam
pengintegrasian ICT terhadap amalan penggunaan ICT dalam PdPc guru
Pendidikan Khas?

1.7 Hipotesis Kajian

Dalam kajian ini, pengkaji mengemukakan beberapa hipotesis kajian. Merujuk kepada
tujuan dan persoalan kajian, pengkaji telah memperkembangkan sembilan hipotesis

alternatif iaitu:

Hor: Tiada hubungan yang signifikan antara perspektif umum guru dengan

amalan pengintegrasian ICT dalam PdPc guru Pendidikan Khas.

Hoa: Tiada hubungan yang signifikan antara matlamat integrasi ICT dengan

amalan pengintegrasian ICT dalam PdPc guru Pendidikan Khas.

Hos. Tiada hubungan yang signifikan antara motivasi guru dengan amalan

pengintegrasian ICT dalam PdPc guru Pendidikan Khas.

Hoa: Tiada hubungan yang signifikan antara latihan pengintegrasian ICT dengan

amalan pengintegrasian ICT dalam PdPc guru Pendidikan Khas.

Hos: Tiada hubungan yang signifikan antara kemahiran ICT dengan amalan

pengintegrasian ICT dalam PdPc guru Pendidikan Khas

Hos:  Tiada hubungan yang signifikan antara sumber ICT dengan amalan

pengintegrasian ICT dalam PdPc guru Pendidikan Khas.

Ho7. Tiada hubungan yang signifikan antara sokongan pentadbir dengan amalan

pengintegrasian ICT dalam PdPc guru Pendidikan Khas.

Hos:  Tiada hubungan yang signifikan antara kebimbangan guru dengan amalan

pengintegrasian ICT dalam PdPc guru Pendidikan Khas.

Hoo: Tiada variasi dalam pengintegrasian ICT dalam PdPc dapat diterangkan oleh
perspektif umum guru, matlamat integrasi ICT, motivasi guru, latihan
pengintegrasian ICT, kemahiran ICT, sokongan pentadbiran dan

kebimbangan guru.

1.8  Kerangka Konseptual Kajian

Kerangka konseptual dapat digambarkan seperti dalam Rajah 1. Rajah tersebut
menunjukkan amalan pengintegrasian ICT dalam PdPc guru dapat diterangkan oleh
lapan aspek pemboleh ubah tidak bersandar iaitu (1) perspektif umum guru, (2)
matlamat integrasi ICT, (3) motivasi guru, (4) latihan pengintegrasian ICT, (5)
kemahiran ICT, (6) sumber ICT, (7) sokongan pentadbir, serta (8) kebimbangan guru

dalam pengintegrasian ICT. Pemboleh ubah bersandar ialah pengintegrasian ICT yang

merangkumi persediaan mengajar, penyeliaan bahan, semasa mengajar serta

komunikasi.

Perspektif umum guru

Matlamat integrasi ICT

Motivasi guru

Amalan Pengintegrasian
. _ ' ICT:
Latihan pengintegrasian a. Persediaan mengajar
ICT

b. Penyeliaan bahan

Kemahiran ICT c. Semasa mengajar
d. Komunikasi

Sumber ICT
Sokongan pentadbir

Kebimbangan guru
dalam pengintegrasian
ICT

Rajah 1.1. Rangka konseptual kajian.

1.9 Kepentingan Kajian

Kajian ini memberi gambaran yang lebih jelas tentang faktor-faktor yang menyumbang
kepada amalan pengintegrasian ICT dalam PdPc guru Pendidikan Khas. Kajian ini

dilakukan kerana beberapa kepentingan, iaitu:

19.1 Kementerian Pendidikan Malaysia (KPM)

Dapatan kajian ini dapat menjelaskan jenis amalan yang menjadi kebiasaan guru
Pendidikan Khas dalam menggunakan ICT semasa mengajar sebagai medium utama
pembelajaran. Dalam hal ini juga, usaha untuk pemantapan sistem pendidikan
Malaysia khasnya dalam Pendidikan Khas dan pembestarian sekolah termasuk guru
Pendidikan Khas dapat dijalankan dengan lebih berkesan berdasarkan keterangan dan
penjelasan yang tepat daripada hasil penyelidikan yang dijalankan. Misalnya, usaha
untuk menambah tahap pengoperasian pendidikan berbantukan teknologi maklumat
(ICT) dalam kalangan guru Pendidikan Khas dalam sistem pendidikan khas di negara
ini. Dengan demikian juga, kajian ini dapat membantu pihak KPM untuk merancang
dan menyemak dasar dan polisi serta pembaharuan pendidikan be. rtujuan untuk

memantapkan proses dan pengendalian dalam PdPc di sekolah.

1.9.2 Pihak sekolah

Suasana pembelajaran dan pengajaran di dalam kelas sewajarnya diberi perhatian
sesuai dengan peredaran teknologi semasa. Perubahan kedah ‘chalk and talk’ kepada
penggunaan ICT sangat penting sebagai asas penyaluran ilmu dalam proses PdPc. Oleh
itu, hasil kajian ini boleh dijadikan sebagai petunjuk serta rujukan kepada pihak
pentadbir sekolah dalam merancang usaha untuk menambah baik penggunaan dan
pelaksanaan ICT dalam PdPc di sekolah. Selain itu, penyelidikan ini secara khususnya
bermanfaat kepada pihak sekolah untuk melaksanakan pemantauan dan bimbingan
terhadap guru Pendidikan Khas. Malah, pihak Bahagian Pendidikan Khas akan dapat
memantapkan penyampaian maklumat secara berterusan dan lebih jelas terhadap
pengintegrasian ICT dalam PdPc kepada semua pihak yang berkaitan Pendidikan Khas.
Keseragaman dan penyelarasan maklumat yang sempurna memudahkan guru
Pendidikan Khas menambah baik amalan pengintegrasian ICT dalam pengajaran dan

pemudahcaraan terhadap murid berkeperluan khas.

1.9.3 Guru Pendidikan Khas

Pengintegrasian ICT dalam PdPc guru pendidikan khas memberi manfaat bukan sahaja
kepada murid berkeperluan khas, tetapi juga kepada guru Pendidikan Khas. Lazimnya,
guru Pendidikan Khas dapat menyampaikan PdPc dengan lebih mudah dengan
menggunakan ICT. Tambahan pula, guru Pendidikan Khas juga tidak bergantung
sepenuhnya kepada kaedah konvensional. Hasil kajian ini juga dapat menjelaskan

amalan pengintegrasian ICT dalam PdPc guru Pendidikan Khas dalam PdPc. Guru

Pendidikan Khas juga memiliki ilmu dan kecekapan ICT untuk mengendalikan ICT

dalam proses PdPc.

1.10 Batasan Kajian

Batasan kajian adalah perkara dan kejadian yang timbul di luar kawalan pengkaji
semasa menjalankan kajian. Kajian ini dijalankan bagi mengenal pasti faktor-faktor
yang menyumbang kepada amalan pengintegrasian ICT dalam PdPc guru Pendidikan
Khas. Secara khususnya, kajian ini bertujuan untuk mengenal pasti pemboleh ubah
yang menyumbang secara signifikan kepada amalan guru Pendidikan Khas untuk
menjalankan pembelajaran dalam bilik darjah dengan mengintegrasikan ICT sebagai
medium utama pengajaran. Justeru itu, bagi memfokuskan kajian ini, beberapa batasan

kajian telah dibentuk dan dikenal pasti.

Pertama, kaedah yang digunakan dalam kajian ini ialah kaedah tinjauan. Kaedah
ini memilih sampel kajian bagi menjawab borang soal selidik untuk mengumpul
pandangan dan persepsi guru Pendidikan Khas. Secara tidak langsung, dapatan kajian
ini berkait rapat dengan kerjasama, kejujuran dan keikhlasan para guru Pendidikan
Khas. Malah, hasil kajian ini dipengaruhi keaslian dan kesahan guru Pendidikan Khas
dalam memberi maklum balas semasa menjawab item soal selidik. Kajian ini
bermatlamat untuk membuat kesimpulan umum berkaitan penyumbang kepada amalan
pengintegrasian ICT dalam PdPc guru Pendidikan Khas, maka telah berlaku gangguan
atau halangan semasa proses pengumpulan data. Antara gangguan yang berlaku adalah

seperti sebilangan besar sampel menjawab soal selidik dengan tidak sempurna dan

ramai sampel tidak menjawab borang soal selidik telah menyulitkan proses analisis data
dan menjejaskan set taburan data sampel yang mewakili populasi kajian. Gangguan ini
merupakan antara kelemahan kajian yang menggunakan borang soal selidik di mana
peratus pengembalian soal selidik daripada sampel kajian yang rendah (Saunders,

Lewis & Thornhill, 2012).

Kedua, berkenaan dengan kaedah pengumpulan data. Kajian ini terhad kepada
satu kaedah sahaja iaitu melalui borang soal selidik dengan teknik cross-sectional. Oleh
itu, maklum balas guru Pendidikan Khas hanya dikumpul dengan kutipan sekali sahaja
(one shoot) dan bukan secara berkala di sekolah. Dapatan kajian ini hanya berfokus
kepada kesimpulan analisis berdasarkan pandangan guru Pendidikan Khas dalam
tempoh waktu kutipan data sahaja. Kepelbagaian pendapat guru Pendidikan Khas
mengenai isu pengintegrasian ICT dalam waktu dan ruang yang berbeza, tidak dapat

dikumpul serta dinilai.

Ketiga, sampel yang digunakan dalam kajian ini lebih memfokuskan kepada
populasi guru Pendidikan Khas di daerah Kinta Utara, Ipoh. Oleh itu, dapatan kajian
hanya terbatas kepada faktor-faktor yang menyumbang kepada amalan pengintegrasian
ICT dalam PdPc bagi peringkat dan persekitaran guru-guru Pendidikan Khas di daerah

tersebut sahaja.

Keempat, pengintegrasian ICT dalam PdPc Guru Pendidikan Khas tidak
terbatas kepada teknologi tertentu (Mohd Azli, 2018). Walau bagaimanapun, konsep
bagi kajian hanya mengenal pasti pendapat guru Pendidikan Khas mengenai amalan
pengintegrasian ICT dalam PdPc guru Pendidikan Khas dikumpul. Sehubungan dengan

itu, rumusan hasil kajian hanya terbatas berdasarkan ICT tersebut sahaja.

Kesimpulannya, ruang lingkup dan perbincangan bagi kajian ini hanya menjelaskan
faktor-faktor yang menyumbang kepada amalan pengintegrasian ICT dalam PdPc guru

Pendidikan Khas.

1.11 Definisi Operasional Kajian

Bahagian ini membincangkan beberapa definisi bagi beberapa jenis pemboleh ubah
yang terdapat dalam kajian ini. Definisi operasional merujuk kepada konsep-konsep
yang telah diguna pakai dalam kajian ini serta diberikan definisi yang relevan dengan

kajian tersebut.

1.11.1  Teknologi Maklumat dan Komunikasi (ICT)

United Nations Educational, Scientific and Cultural Organization (UNESCO) (2006)
mendefinisikan ICT sebagai pelbagai alat dan sumber teknologi yang digunakan untuk
menghantar, menyimpan, menghasilkan, berkongsi atau bertukar maklumat. Alat dan
sumber teknologi ini termasuk komputer, internet iaitu laman web, blog dan e-mel,
teknologi siaran langsung iaitu radio, televisyen dan web, merekodkan teknologi
penyiaran iaitu pemain video dan audio dan peranti penyimpanan dan telefon iaitu tetap

atau mudah ahli, satelit dan sebagainya.

Berdasarkan Kamus Dewan Edisi Keempat (2016), ICT ditakrifkan sebagai

teknologi yang berkaitan dengan pemerolehan, penyimpanan, pem-prosesan dan

penyebaran maklumat melalui penggunaan teknologi komputer dan telekomunikasi.
Dalam kajian ini, ICT merujuk kepada penggunaan komputer, penggunaan internet

serta bahan dan perisian yang dibekalkan oleh KPM dalam PdPc.

1.11.2  Integrasi ICT

Menurut Pisapa (1994), integrasi ICT dalam pengajaran membawa maksud penggunaan
teknologi yang digabungkan bersama kaedah pengajaran semasa guru. Hal ini bertujuan
untuk mengukuh serta memudahkan kefahaman murid bermasalah pembelajaran
semasa proses pembelajaran berlaku. Dalam konteks kajian ini, integrasi ICT dapat
ditakrifkan sebagai penggunaan bahan pengajaran oleh guru dari sumber internet iaitu
eduwebTV, laman web, youtube sebagai sokongan dalam aktiviti PdPc sama ada di fasa
set induksi, fasa perkembangan atau fasa penutup serta penggunaan e-mel, rangkaian
sosial whatsapp, facebook, twitter atau skype, untuk berkomunikasi antara murid

dengan guru dalam kelas.

1.11.3  Perspektif Umum

Dari segi bahasa, perspektif umum boleh ditakrifkan sebagai pemahaman umum
terhadap sesuatu perkara dan tidak menyeluruh. Dengan merujuk kepada Kamus
Dewan Edisi Keempat (2016), perspektif merupakan pandangan atau pentaksiran yang
wajar dan bukan melihat secara mendalam. Dalam kajian ini, perspektif umum merujuk

kepada pandangan guru Pendidikan Khas sebagai responden mengenai amalan

pengintegrasian ICT dalam pengajaran dan pemudahcaraan guru Pendidikan Khas

secara umum mengenai ciri-ciri dan kelebihan penggunaannya.

1.11.4  Matlamat Integrasi ICT

Kamus Dewan Edisi Keempat (2016) menjelaskan matlamat bermaksud sasaran,
sesuatu yang hendak dicapai atau tujuan. Dalam konteks kajian ini, matlamat merujuk
kepada sasaran guru Pendidikan Khas untuk menggunakan ICT yang bertujuan
memudahkan proses PdPc dalam kelas, pengurusan pentadbiran sekolah, penyediaan
tugasan murid, penyeliaan bahan pengajaran, interaksi dengan murid, peningkatan

kemahiran ICT murid serta memudahkan penjelasan isi kandungan pengajaran.

1.115 Motivasi Guru

Dari sudut bahasa, motivasi membawa maksud keinginan yang tinggi atau semangat
yang kuat dalam diri seseorang yang mendorongnya untuk berusaha atau melakukan
sesuatu dengan tujuan untuk mencapai kejayaan (Kamus Dewan Edisi Keempat, 2016).
Dalam kajian ini, motivasi merujuk kepada dorongan serta keinginan menggunakan
ICT berdasarkan kepercayaan dan penerimaan guru Pendidikan Khas terhadap

pengintegrasian ICT dalam PdPc.

1.11.6  Latihan Pengintegrasian ICT

Dari segi bahasa, latihan membawa maksud pelajaran atau didikan untuk memahiran
atau membiasakan ajaran yang telah diterima (Kamus Dewan Edisi Keempat, 2016).
Dalam kajian ini, latihan pengintegrasian ICT merujuk kepada kursus, latihan dan
bengkel yang disediakan oleh pentadbir sekolah, Pusat Kegiatan Guru (PKG) serta
KPM. Latihan dan bengkel ini disediakan untuk memantapkan pengetahuan sedia ada

guru Pendidikan Khas mengenai teknologi pendidikan.

1.11.7 Kemahiran ICT

Dari sudut bahasa, kemahiran membawa maksud kecekapan atau kepandaian terhadap
apa yang telah dipelajari (Kamus Dewan Edisi Keempat, 2016). Dalam konteks kajian
ini, kemahiran merujuk kepada kemahiran guru dalam menggunakan ICT dalam PdPc
dalam kelas. Antara kemahiran guru yang dikaji ialah kemahiran guru dalam
mengakses bahan internet, penggunaan Microsoft iaitu Microsoft Word, Microsoft
PowerPoint dan Microsoft Excel, penggunaan rangkaian internet dan laman sosial.
Kemahiran-kemahiran ini perlu bagi memastikan guru bersedia serta dapat

mengaplikasikan ICT dalam PdPc di sekolah.

1.11.8 Sumber ICT

Menurut Kamus Dewan Edisi Keempat (2016), sumber bermaksud asal, mula atau
punca. Sumber dalam PdPc merangkumi gambar, carta, objek, perkakas, model atau
kemudahan yang berfungsi untuk meningkatkan mutu pengajaran (Poh, Mokhtar &
Tajuddin, 1996). Dalam konteks kajian ini, sumber ICT merujuk kepada bahan yang
diperoleh untuk digunakan dalam proses pengajaran dan pemudahcaraan seperti
melalui kursus, laman web, eduwebTV, rangkaian sosial seperti facebook, twitter, blog,
e-mel, pihak sekolah, pusat sumber sekolah serta Bahagian Teknologi Pendidikan

(BTP) KPM.

1.11.9 Pentadbir

Dari segi bahasa, pentadbir merupakan seorang yang ditugaskan dalam mentadbir,
pengelola, pengurus atau pemerintah dalam sesebuah organisasi. Seseorang pentadbir
bertanggungjawab terhadap sebarang hal yang berkaitan dengan organisasi yang
dipimpin (Kamus Dewan Edisi Keempat, 2016). Dalam kajian ini, pentadbir merujuk
kepada orang atau golongan yang terlibat dalam menentukan hala tuju dan dasar
sesebuah organisasi serta terlibat dalam pengoperasian organisasi. Pentadbir
merupakan individu yang bertanggungjawab terhadap kerja-kerja pentadbiran serta hal-
hal yang berkaitan dengan sekolah seperti guru besar sekolah, penolong kanan

pentadbiran, penolong kanan HEM di sekolah yang terpilih sebagai tempat kajian.

1.11.10 Kebimbangan guru

Dari segi bahasa, kebimbangan guru merujuk kepada situasi, keadaan bimbang atau
risau terhadap sesuatu perkara (Kamus Dewan Edisi Keempat, 2016). Dalam kajian ini,
kebimbangan merujuk perasaan atau sikap guru untuk pengintegrasian ICT dalam
PdPc. Hal ini kerana terdapat dalam kalangan guru Pendidikan Khas yang mempunyai

sikap yang was-was serta tidak yakin untuk mengintegrasikan ICT dalam pengajaran.

1.11.11 Amalan

Dari segi bahasa, amalan merujuk kepada perlakuan atau sesuatu pekerjaan yang
dilakukan dan telah menjadi suatu kebiasaan atau rutin harian (Kamus Dewan Edisi
Keempat, 2016). Dalam kajian ini, amalan merujuk kepada amalan guru Pendidikan
Khas menggunakan ICT dalam pengajaran sama ada sebagai bahan pengajaran guru

dalam kelas ataupun sebagai tugasan murid di rumah.

1.12 Kesimpulan

Secara keseluruhannya, bab ini telah menjelaskan perkara-perkara yang berkaitan
dengan latar belakang pengintegrasian ICT, penyataan masalah, tujuan kajian, objektif
kajian, persoalan kajian, hipotesis kajian, kerangka konseptual kajian, kepentingan
kajian, batasan kajian dan definisi operasional kajian. Permasalahan kajian dapat

menjelaskan tujuan kajian yang berkaitan dengan integrasi ICT serta membuktikan

kewujudan masalah berdasarkan rujukan-rujukan yang terdahulu. Tujuan dan persoalan
kajian adalah berkaitan dengan pengintegrasian ICT dalam PdPc guru Pendidikan Khas
dari aspek perspektif umum guru, matlamat integrasi ICT, motivasi guru, latihan
pengintegrasian ICT, kemahiran ICT, sumber ICT, sokongan pentadbir serta
kebimbangan guru dalam pengintegrasian ICT terhadap amalan penggunaan ICT dalam
PdPc guru Pendidikan Khas. Bab seterusnya akan mengupas sorotan literatur secara
menyeluruh berkaitan isu dan tema kajian iaitu konsep ICT dalam pendidikan,
Pendidikan Khas, Model Technology Pedagogy Content Knowledge (TPACK), Teori

Kognitif Sosial, pemboleh ubah konseptual kajian dan diakhiri dengan kesimpulan.





